
Р Е Ц Е Н З И Ј А
НА РАКОПИСОТ „ЛЕКСИКОЛОГИЈА НА АНГЛИСКИОТ ЈАЗИК”

ОД ДОЦ. Д-Р АНА КОЦЕВА,  ФИЛОЛОШКИ ФАКУЛТЕТ,
УНИВЕРЗИТЕТ „ГОЦЕ ДЕЛЧЕВ” ВО ШТИП

Врз основа на одредбите од Статутот и Правилникот за единствените 
основи за остварување на издавачката дејност на Универзитет „Гоце Делчев” 
во Штип, како и Одлуката бр.1902-185/9 од 290. редовна седница на Наставно-
научниот совет на Филолошки факултет, одржана на 4.9.2024 година, избрана е 
Рецензентска комисија во состав:

-	 д-р Натка Јанкова-Алаѓозовска, вонреден професор за наставно-научните 
области англиски јазик и општа лингвистика на Филолошки факултет при 
Универзитет „Гоце Делчев“ - Штип; 

-	 д-р  Сашка Јовановска, доцент во наставно-научната област лингвистика, 
поле англистика и поле граматика, семантика, семиотика, синтакса на Филолошки 
факултет при Универзитет „Гоце Делчев“ - Штип; 
за изготвување на извештај, рецензија на приложениот ракопис 
„ЛЕКСИКОЛОГИЈА НА АНГЛИСКИОТ ЈАЗИК” од доц. д-р Ана Коцева, 
наменет за студентите на прв циклус студии на Филолошки факултет при 
Универзитет „Гоце Делчев” во Штип. 

Ракописот со наслов „Лексикологија на англискиот јазик” припаѓа 
во научната област општа лингвистика според меѓународната Фраскатиева 
класификација.

По прегледот на ракописот, Комисијата до Наставно-научниот совет на 
Филолошки факултет го поднесува следниов 

И З В Е Ш Т А Ј
Општи податоци за ракописот: Ракописот од доц. д-р Ана Коцева со 

наслов „Лексикологија на англискиот јазик” е рецензирана скрипта наменета 
како учебно помагало во наставата за предметот Лексикологија на англискиот 
јазик за студентите на прв циклус студии на студиската програма Англиски јазик 
и книжевност на Филолошки факултет при Универзитет „Гоце Делчев“ во Штип. 
Предметот Лексикологија на англискиот јазик се изучува во четврта година, 
VII семестар, со неделен фонд на часови 2+2+1 како задолжителен предмет 
за студентите од наставна и преведувачка насока. Приложениот ракопис е 
пишуван во согласност со наставната програма и целокупниот материјал којшто 
е презентиран ги задоволува потребите на студентите во однос на бројот на 
предвидени предавања. Ракописот дава комплетен преглед на лексикологијата 
како лингвистичка дисциплина и нејзината улога како дел од општата лингвистика. 
	 Податоци за обемот на ракописот: Ракописот е напишан на англиски 
јазик и содржи 70 страници во А4 формат, фонт Ариал, големина на букви 11, 
проред 1.  Текстот е поделен на 10 поглавја кои ги обработуваат клучните теми 
во англиската лексикологија. Ракописот целосно ги исполнува одредбите од 
Правилникот за единствените основи за остварување на издавачката дејност на 
Универзитет „Гоце Делчев” во Штип.

Податоци за постоење на сличен или ист наслов: Ракопис којшто 
обработува иста содржина со приложената скрипта наменет за предметот 
Лексикологија на англискиот јазик при Универзитет „Гоце Делчев“ – Штип досега 

не е објавен. Всушност, објавувањето на ова учебно помагало како индивидуална 
творба е поттикнато од потребата на студентите за ваков ракопис којшто ќе им го 
олесни усвојувањето на темите од лексикологијата.
	 Краток опис на содржината: Содржината на учебникот се состои од 
предговор, десет поглавја (поглавјата се поделени на потпоглавја), заклучок 
и користена литература. Во првото поглавје насловено Лексикологијата како 
лингвистичка дисциплина се дефинира лексикологијата како посебна наука 
за јазикот и се објаснуваат основните термини во лексикологијата. Исто така, 
детално се обработени поддисциплините на лексикологијата, како и нејзината 
поврзаност со другите гранки на лингвистиката. Во второто поглавје Зборови 
се врши анализа на концептот на зборовите, нивната структура и значење. 
Понатаму се дефинираат клучните термини со кои се изразува значењето на 
зборовите како денотација, конотација, референци и сл. Во третото поглавје 
Потеклото на англискиот јазик е даден хронолошки и историски преглед на 
развојот на англискиот јазик. Се објаснуваат потеклото и развојот на зборовите 
во англискиот вокабулар и се дефинираат и обработуваат примери на зборови од 
странско потекло. Четвртото поглавје насловено Зборообразувачки процеси дава 
детален опис на сите видови на примарни зборообразувачки процеси коишто 
се користат во англискиот јазик и тоа: афиксација, инфлекција, деривација, 
конверзија и образување на сложенки. Петтото поглавје Секундарни и маргинални 
зборообразувачки процеси ги објаснува поретко употребуваните процеси за 
зборообразување како: кратенки, редупликација, удвојување, комбинирање на 
зборовите, промена на гласови, промена на акцент, епоними и слично. Во шестото 
поглавје Лексикон се анализира вокабуларот на англискиот јазик, се дефинира 
терминот лексикон, се врши преглед на разликите меѓу зборовите врз основа на 
стилот, географската и социјалната положба. Седмото поглавје Парадигматски 
релации ги објаснува значенските односи меѓу зборовите и тоа: синоними, 
антоними, хипонимија, меронимија, хомоними, хомографи, хомофони итн. 
Осмото поглавје Синтагматски релации ја објаснува поврзаноста на зборовите 
во реченицата како една целина, така што се објаснува концептот на полисемија, 
потоа колокации, идиоми, идиоматски фрази, фразални глаголи и сл. Деветтата 
тема насловена Лексикографија опфаќа преглед на корените на лексикографијата, 
се дефинира нејзиното значење и нејзините подвидови, како и улогата и работата 
на лексикографите. Во десеттото поглавје Репозиториуми на зборови фокусот е 
на практичната примена на лексикографијата и речниците. Овде е претставен 
процесот на создавање на речници, прикажани се различните начини на 
дефинирање на поимите во речниците и се врши преглед на класификацијата на 
речниците од неколку различни аспекти. Секое поглавје е проследено со прашања 
коишто ќе им помогнат на студентите да го проверат своето знаење, а исто така 
се понудени и дополнителни материјали за понатамошно читање коишто ќе 
им помогнат на студентите да го поврзат изучениот материјал со современи 
истражување на истата тема.

ЗАКЛУЧОК
	 Врз основа на горенаведените факти, Рецензентската комисија констатира 
дека ракописот со наслов „Лексикологија на англискиот јазик” од доцент д-р 
Ана Коцева е напишан според наставната содржина предвидена за предметот 
Лексикологија на англискиот јазик на Филолошки факултет при Универзитет 
„Гоце Делчев“ – Штип. 

Содржината на ракописот, структурата и организираноста на секое 
поглавје ќе обезбедат успешно следење и совладување на материјалот и успешна 
подготовка за испитот по предметот. Приложениот ракопис во целост ги 
задоволува критериумите и условите за издавање на електронска скрипта според 
Правилникот за единствени основи за остварување на издавачка дејност на 
Универзитет „Гоце Делчев“ – Штип.

Рецензентската комисија му предлага на Наставно-научниот совет на 
Филолошки факултет при Универзитет „Гоце Делчев“ - Штип ракописот со наслов 
„Лексикологија на англискиот јазик” од авторката доцент д-р Ана Коцева да го 
прифати за објавување како рецензирана електронска скрипта.

РЕЦЕНЗЕНТИ    	       
Д-р Натка Јанкова-Алаѓозовска, вонреден професор, с.р.

	 Д-р Сашка Јовановска, доцент, с.р.


